ԱՄՓՈՓԱԹԵՐԹ
«Հիմնարար հետազոտությունների ոլորտում միջպետական

հարաբերությունների համակարգման մասին»
համաձայնագրի նախագծի վերաբերյալ

	ՀՀ Նախագահի աշխատակազմ
	1-ին հոդվածի վերջում «միասնական մոտեցումներ» բառերից հետո ավելացնել «և սկզբունքներ»:

6-րդ հոդվածի վերջին պարբերությունը առաջարկում ենք վերաշարադրել հետևյալ տեսքով. «Վերոնշյալ լաբորատորիաների կարգավիճակը, իրավական դրությունը, գործառույթները, ստեղծման կարգը, ֆինանսավորումը և հետագա գործունեության իրականացումը սահմանվում է կողմերի միջև առանձին համաձայնությամբ»: 
	Համաձայնագրի նախագիծը լրամշակվել է:

	ՀՀ ֆինանսների նախարարություն
	Համաձայնագրի 8-րդ հոդվածի «ա» ենթակետից հանել «միջոցառումների շրջանակներում»  բառերը, իսկ «ԱՊՀ անդամ պետությունների» բառերը փոխարինել «շահագրգիռ ԱՊՀ անդամ պետությունների» բառերով:
	Համաձայնագրի նախագիծը լրամշակվել է:

	ՀՀ տնտեսական զարգացման և ներդրումների նախարարություն
	Համաձայնագիրն ամրագրում է ստորագրող կողմերի պատրաստակամությունը հիմնարար հետազոտությունների, առաջնահերթությունների և ծրագրերի փորձաքննության միասնական (համաձայնեցված) համակարգի ձևավորման ուղղությամբ: Ավելին, միասնական համակարգի ներքո ենթադրվում են ինչպես հիմնարար հետազոտությունների համատեղ նախագծեր, այնպես էլ` տեղեկատվական և իրավական համագործակցություն: 

Ինչպես հայտնի է, ժամանակակից աշխարհում տնտեսությունների մրցունակության առանցքային երաշխիքը տեխնոլոգիաների փոխանցման և արդիականացման գործընթացների արդյունավետ ապահովումն է: Հայաստանն այս մրցավազքում առանձնահատուկ հավակնություն ունի, քանի որ պլանավորում է տեխնոլոգիաներ ներկրողի կարգավիճակից երկարաժամկետ հեռանկարում անցում կատարել և դիրքավորվել նաև տեխնոլոգիաներ ստեղծող երկրների շարքում: Բնականաբար, սա արդեն լրջագույն հայտ է հիմնարար գիտությունների և հետազոտությունների զարգացման մասով: Այս ամենը ենթադրում է ադեկվատ նշաձողի սահմանում նաև գործընկերային համագործակցության կամ գործընկերների ընտրության հարցում: Այս համատեքստում, մի կողմ թողնելով համագործակցության պոտենցիալ չունենալու և արդյունքում մեր նշաձողը պարտադրված իջեցնելու վատ հեռանկարը, հակամարտող երկրի հետ համագործակցելը նշված ուղղություններով կնշանակի ուղղակիորեն վտանգի տակ դնել ինչպես տնտեսական զարգացման և մրցունակության խնդիրը, այնպես էլ դրանով պայմանավորված անվտանգության հիմնահարցերը: Ընդ որում, որպես համագործակցության առաջնային ուղղություններ են նախատեսվում այլոց թվում ՏՏ և տեղեկատվահաղոդակցական տեխնոլոգիաների, Էներգետիկայի, միջուկային, մեքենաշինական և ժամանակակից սարքավորումների ոլորտները, որտեղ Հայաստանի հավակնությունները արդեն այսօր հիմնավորված են լուրջ ձեռքբերումներով:  Միգուցե կարող է հակափաստարկ հնչել առ այն, որ համագործակցությունը հնարավոր է սահմանափակել երկկողմ մակարդակում և չմտահոգվել հակամարտող երկրի հետ ուղղակի շփման հետևանքներով: Այնուամենայնիվ, պետք է նկատի ունենալ, որ բազմակողմ ձևաչափի պայմաններում ուղղակի համագործակցության չեզոքացումը չի երաշխավորում անուղղակի հոսքերի (երրորդ երկրների միջոցով) վերահսկելիությունը:
	Չի ընդունվել

«ԱՊՀ մասնակից պետությունների հիմնարար հետազոտությունների  ոլորտում միջպետական  հարաբերությունների համակարգման մասին» համաձայնագրի նպատակն է` համակարգել մասնակից պետությունների գործունեությունը հիմնարար հետազոտությունների, առաջնահերթությունների և ծրագրերի փորձաքննության միասնական (համաձայնեցված) համակարգի ձևավորման, հիմնարար հետազոտությունների համատեղ նախագծերի, ինչպես նաև հիմնարար գիտությունների ոլորտում համագործակցության նորմատիվ-իրավական դաշտի ներդաշնակեցման ոլորտում, մշակել այս ոլորտում փոխգործակցության միասնական մոտեցումներ: Նախագծով սահմանված են նաև համագործակցության գերակա ուղղությունները` ֆիզիկա-մաթեմատիկա, քիմիա, ՏՏ ոլորտ և տեղեկատվահաղոդակցական տեխնոլոգիաներ, նանոտեխնոլոգիաներ, նանոնյութեր, կենսաբանություն և բժշկություն, գյուղատնտեսություն, բնօգտագործում և շրջակա միջավայրի պահպանություն, կլիմայական փոփոխություններ, էներգետիկա, միջուկային, մեքենաշինական և ժամանակակից սարքավորումներ, սոցիալ–տնտեսական և հումանիտար գիտություններ: Նշված բոլոր ուղղություններն արդիական են և մեծ հետաքրքրություն են ներկայացնում հայաստանյան գիտական համայնքի համար, իսկ նշված ոլորտներում միջազգային համագործակցությունը թույլ կտա միավորելու ջանքերը և նշված ոլորտներով կատարելու հիմնարար բնույթի հետազոտություններ` լուծելով ժամանակակից մարտահրավերները, որոնք ունեն ոչ թե լոկալ, այլ տարածաշրջանային նշանակություն: Համաձայնագրի շրջանակներում նախատեսվում է իրականացնել ոչ միայն հետազոտական ծրագրեր, այլև ներդնել գիտնականների և փորձագետների շարժունությունը խթանող ծրագրեր, կազմակերպել համատեղ գիտական միջոցառումներ, փոխանակել տեղեկատվություն և հիմնել համատեղ լաբորատորիաներ և կենտրոններ, ինչն անշուշտ կնպաստի ԱՊՀ մասնակից պետությունների համապատասխան համալսարաններում և գիտական կազմակերպություններում իրականացվող հետազոտությունների որակապես նոր, առավել բարձր մակարդակի բերմանը: 

ՀՀ կրթության և գիտության նախարարությունը,  որպես հանրապետությունում գիտական քաղաքականության մշակման և  ներդրման համար պատասխանատու պետական մարմին, բազմիցս արտահայտել է այն գաղափարը, որ մեր հանրապետությունը բաց է համագործակցելու ԱՊՀ, ԵՄ և ԵԱՏՄ մասնակից պետությունների հետ ինչպես երկկողմ, այնպես էլ բազմակողմ ձևաչափով` մեր և համագործակցող կողմերի համար հետաքրքրություն ներկայացնող բոլոր ոլորտներում` ինչպես հիմնարար, այնպես էլ կիրառական նշանակության հետազոտությունների ուղղությամբ: Ինչ վերաբերում է ԱՊՀ մասնակից պետություններին` ապա դրանցից մի քանիսի հետ` մասնավորապես Ռուսաստանի Դաշնություն, Բելառուսի Հանրապետություն, առկա են համագործակցության մեծ ավանդույթներ երկկողմ համագործակցության ձևաչափով, իսկ ԱՊՀ շրջանակներում  իրականացվելիք համագործակցությունը նոր հարթակ է առկա երկկողմ  համագործակցությունը մի կողմից ընդլայնելու, մյուս կողմից` տարածաշրջանային նշանակության խնդիրներ լուծելու համար:  

Ինչ վերաբերում է համագործակցության արդյունքում ստացված գիտական արդյունքին, կողմերի միջև տեղեկատվության փոխանակմանը և հակամարտող պետությանը դրանք հասանելի դառնալու առումով հայտնած մտավախությանը` ապա անհրաժեշտ է նշել, որ անկախ համագործակցության ձևաչափից ցանկացած բնագավառում ստացված գիտական արդյունքները և տեղեկատվությունը` բացառությամբ գաղտնի տեղեկատվության, համարվում են բաց և մատչելի համաշխարհային գիտական հանրության համար, որը և արտացոլված է նախագծի 10-րդ հոդվածի 3-րդ պարբերության մեջ. այն է` «համագործակցության արդյունքում ստացված տեղեկատվությունը, բացառությամբ` գաղտնի տեղեկատվության, կարող է տարածվել համաշխարհային գիտական միությունում` սույն Համաձայնագրի յուրաքանչյուր մասնակից պետության ազգային օրենսդրության և միջազգային պայմանագրերի համաձայն»:

	ՀՀ արդարադատության նախարարություն
	«ԱՊՀ մասնակից պետությունների՝ հիմնարար հետազոտությունների ոլորտում միջպետական հարաբերությունների համակարգման մասին» Համաձայնագրի կնքման առաջարկությանը համաձայնություն տալու մասին» Հայաստանի Հանրապետության կառավարության որոշման նախագիծը համապատասխանում է ՀՀ օրենսդրությանը:
	


